
Dŵr (gan gynnwys llygredd o garthffosiaeth) 

Gorlifoedd Storm Cyfun 

 Mae gorlifoedd storm cyfun yn darparu pwynt rhyddhad rheoledig ar 
adegau o law trwm. Gyda digwyddiadau tywydd mwy eithafol yn 
digwydd, maent yn chwarae rhan hanfodol wrth leihau’r risg o 
garthffosydd yn gorlifo i gartrefi a mannau cyhoeddus, gan atal 
carthion rhag gorlifo i cartrefi a busnesau. 

 Fel rheoleiddiwr amgylcheddol Cymru, mae Cyfoeth Naturiol Cymru 
(CNC) yn gosod rheolaethau rheoliadol tynn dros nifer a chyfaint 
gollyngiadau o orlifoedd storm cyfun. Mae CNC yn rhoi trwyddedau ar 
gyfer gollyngiadau o orlifoedd storm cyfun sy’n ei gwneud yn ofynnol i 
gwmnïau dŵr sicrhau mai’r unig bryd maent yn weithredol yw yn ystod 
glaw trwm, pan fydd carthffos wedi gorlenwi gan beri risg y bydd 
carthion yn gorlifo i eiddo. Pan fydd cwmnïau dŵr yn methu â 
chydymffurfio ag amodau eu trwydded, neu’n gweithredu heb 
drwydded, bydd CNC yn ymchwilio a, lle bo’n briodol, yn cymryd camau 
gorfodi.  

 Mae Dŵr Cymru a Hafren Dyfrdwy wedi gosod offer monitro hyd 
digwyddiadau ar eu hasedau gorlif storm, sy’n casglu gwybodaeth am 
hyd a lleoliad gorlifiadau storm. Mae data monitro hyd digwyddiadau ar 
gael i’r cyhoedd ar-lein ar wefan y cwmni dŵr priodol.  

 Mae gorlifoedd storm cyfun nad ydynt yn torri amodau trwyddedau 
ond sy’n bodloni’r meini prawf fel rhai sy’n gorlifo’n aml yn cael eu 
hasesu o dan raglen Fframwaith Asesu Gorlif Storm, lle mae’n ofynnol i 
Dŵr Cymru ymchwilio a gwella perfformiad y gorlifoedd storm cyfun 
hyn. Mae gollyngiadau sylweddol yn destun asesu i benderfynu a ydynt 
yn cael effaith niweidiol ar yr amgylchedd ac i benderfynu as yw’n 
bosibl lleihau amlder y gollyngiadau yn dilyn asesiad cost a budd. Mae 
data monitro hyd digwyddiadau’n cael ei ddefnyddio i flaenoriaethu 
buddsoddiad i uwchraddio gorlifoedd storm fel rhan o’r Rhaglen 
Amgylcheddol Genedlaethol sy’n rhan o Gynllun Rheoli Asedau Dŵr 
Cymru ym mhob cyfnod adolygu prisiau. 

 Mae Llywodraeth Cymru wedi bod yn gweithio gyda sawl partner gan 
gynnwys CNC a chwmnïau dŵr i greu strategaethau hirdymor i leihau 
llygredd o orlifoedd storm cyfun. Er enghraifft, rhwng 2020 a 2025 bydd 
Dŵr Cymru’n buddsoddi £101 miliwn i uwchraddio ei rwydwaith rheoli 
dŵr gwastraff i leihau gollyngiadau i ddyfrffyrdd fel rhan o becyn 
buddsoddi ehangach o £765 miliwn i ddiogelu’r amgylchedd. Mae hyn 
yn cynnwys buddsoddi £42m yn y Fframwaith Asesu Gorlifoedd Storm, 
a fydd yn blaenoriaethu asedau dŵr gwastraff i’w gwella, er mwyn 
lleihau nifer a chyfaint gollyngiadau dŵr storm i’r amgylchedd. 

 Anaml iawn, os o gwbl, y mae gorlifoedd storm cyfun newydd yn cael 
eu creu yng Nghymru. Mae Llywodraeth Cymru wedi gwneud 
systemau draenio cynaliadwy yn orfodol ar bron pob datblygiad 

adeiladu newydd. Bydd hyn yn lleihau’r pwysau ar y rhwydwaith trwy 
ailgyfeirio ac arafu mynediad dŵr wyneb i’r system garthffosydd. Bydd 
yn helpu i sicrhau’r defnydd o orlifoedd storm fel dewis olaf yn unig. 

 Fel rhan o Gynllun Gweithredu Rheoleiddio Amgylcheddol ar gyfer 
Gorlifoedd Storm Tasglu Gwella Ansawdd Afonydd Cymru, cyflogodd 
Llywodraeth Cymru yr ymgynghorwyr amgylcheddol Stantec i gynnal 
asesiad annibynnol o bolisïau presennol Dŵr Cymru a Hafren Dyfrdwy 
sy’n ymwneud â rheoli gorlifoedd storm cyfun ac archwilio opsiynau 
polisi amgen. Canlyniad hyn yw Adroddiad Tystiolaeth Gorlifoedd 
Storm Cymru, a gaiff ei gyhoeddi’n ddiweddarach eleni.  

 
Carthffosiaeth a dyfroedd ymdrochi 

 Mae Cymru’n cael ei chydnabod yn rhyngwladol fel lle â rhai o’r 
traethau gorau gydag ansawdd dŵr rhagorol yn Ewrop. Ar hyn o bryd 
mae gan Gymru 109 o ddyfroedd ymdrochi dynodedig, y mwyafrif 
mewn safleoedd arfordirol.  

 Yn 2022, roedd 99% o ddyfroedd ymdrochi dynodedig ledled Cymru yn 
bodloni safonau ansawdd dyfroedd ymdrochi llym, gydag 85 o’r 106 o 
ddyfroedd ymdrochi yn sicrhau’r dosbarthiad uchaf, ‘rhagorol’. Mae 
disgwyl canlyniadau 2023 yn ddiweddarach eleni. 

 Fel rhan o’n Rhaglen Lywodraethu, rydym wedi ymrwymo i ddechrau 
dynodi dyfroedd mewndirol Cymru ar gyfer hamdden a chryfhau 
gwaith monitro ansawdd dŵr. Sbardun pennaf yr ymrwymiad yw 
gwella ansawdd dŵr mewndirol yng Nghymru gan efelychu llwyddiant 
dyfroedd ymdrochi arfordirol. 

 Rhwng mis Gorffennaf a mis Awst 2023, derbyniodd Cymru 148% o’i 
glawiad cyfartalog tymor hir, a arweiniodd at rai gorlifoedd storm cyfun 
yn gweithredu ger ein safleoedd dyfroedd ymdrochi dynodedig yng 
Nghymru. Rydym yn deall y pryder y gallai hyn fod wedi’i achosi i 
unigolion sy’n dymuno defnyddio’r ardaloedd hyn at ddibenion 
hamdden yn ystod anterth y tymor dyfroedd ymdrochi. 

 Mae gollyngiadau gorlifoedd storm cyfun yn cael eu rheoleiddio gan 
CNC ac maent yn rhan angenrheidiol o’r system garthffosiaeth 
bresennol, gan atal carthion rhag gorlifo i gartrefi a busnesau. Serch 
hynny, rydym yn cydnabod y risg o lygredd ynghlwm wrth orlifoedd 
storm cyfun, ac rydym yn cymryd camau ar y cyd i fynd i’r afael â 
gorlifiadau fel rhan o’n dull cyfannol o wella ansawdd dŵr fel y nodir 
uchod. 

 
Ffynonellau llygredd  

 Bu sylw eang yn y cyfryngau nid yn unig yn ddiweddar ond trwy gydol 
y flwyddyn ddiwethaf a mwy am ansawdd dŵr a gollyngiadau carthion 
i ddyfrffyrdd. Mae canfyddiad eang mai dyma yw prif achos ansawdd 
dŵr gwael. Fodd bynnag, mae tystiolaeth dosraniad ffynonellau yn 

dangos bod nifer o ffactorau’n cyfrannu at ansawdd dŵr gwael – yn eu 
plith llygredd amaethyddol, cysylltiadau draenio preifat diffygiol a 
thanciau septig yn eu plith. 

 Y llynedd, yn y Gynhadledd gyntaf i drafod Llygredd Afonydd  daeth 
rheoleiddwyr, cwmnïau dŵr, datblygwyr, llywodraeth leol, undebau 
ffermio, y byd academaidd a chyrff amgylcheddol ynghyd i drafod 
datblygu dull strategol a chydgysylltiedig o ymdrin â llygredd afonydd. 
Er mwyn helpu i nodi datrysiadau, datblygwyd cynllun modelu 
dosraniad ffynonellau gan CNC a Dŵr Cymru i helpu i nodi’r gyfran o 
lygredd ffosffad y mae modd ei briodoli i bob sector ym mhob un o 
ddalgylchoedd afonydd Ardal Cadwraeth Arbennig (ACA), gyda 
defnydd tir gwledig yn brif gyfrannwr. Mae hyn yn atgyfnerthu 
ymhellach yr angen am ddull amlsector ‘Tîm Cymru’ o wella ansawdd 
dŵr. 

 
Niwtraliaeth o ran Maethynnau 

 Ar 29 Awst, cyhoeddodd Llywodraeth y DU ei chynlluniau i hwyluso 
adeiladu tai trwy ddiwygio deddfwriaeth yr UE ynghylch niwtraliaeth o 
ran maethynnau, trwy welliant i’r Bil Ffyniant Bro ac Adfywio.  

 Gwrthodwyd y cynlluniau hyn mewn pleidlais yn Nhŷ’r Arglwyddi ar 13 
Medi. Fodd bynnag, mae hon yn sefyllfa sy’n datblygu: mae 
Llywodraeth Cymru’n dal i geisio deall yn union beth fyddai 
goblygiadau cynlluniau Llywodraeth y DU i Gymru, yn enwedig i’n 
dalgylchoedd trawsffiniol, pe bai Llywodraeth y DU yn ceisio symud eu 
cynlluniau ymlaen drwy fil amgen.  

 Yng Nghymru, yn y cyfamser, rydym wedi bod yn glir nad oes gennym 
unrhyw fwriad i lacio ein mesurau amddiffyn amgylcheddol yn y ffordd 
y mae Llywodraeth y DU wedi ceisio’i wneud. Mae ein hymrwymiad i 
iechyd ein hafonydd yn parhau’n gadarn, ac rydym yn glir na fydd 
unrhyw safonau amgylcheddol yn cael eu llacio yma. 

 Yn gynharach eleni, cynhaliodd y Prif Weinidog yr ail gynhadledd ar 
heriau llygredd ffosfforws yng Nghymru ac, o ganlyniad, mae 
partneriaid allweddol – ar draws y sectorau dŵr, tai, cynllunio ac 
amaethyddol – wedi cytuno ar Gynllun Gweithredu. Mae’r Cynllun yn 
nodi camau gweithredu, amserlenni a chyfrifoldebau clir i fynd i’r afael 
ag ansawdd dŵr, a mynd i’r afael â chyfyngiadau cynllunio. 

 Cynhelir y gynhadledd nesaf i drafod llygredd afonydd ar 30 Tachwedd, 
lle byddwn yn ystyried y cynnydd a wnaed yn erbyn y cynllun 
gweithredu ac yn parhau â’r ddeialog agored gyda’r holl sectorau 
allweddol o amgylch y bwrdd. 

 
Proses Adolygu Pris Dŵr 24 (PR24) 

 Fel rheoleiddiwr economaidd annibynnol y sector dŵr a dŵr gwastraff 
yng Nghymru a Lloegr, mae Ofwat yn cynnal adolygiad prisiau statudol 
bob pum mlynedd. Mae’r Adolygiad Pris hwn yn pennu biliau dŵr ac yn 

https://www.llyw.cymru/lleihau-pwysau-ar-ddalgylchoedd-afonydd-ardal-cadwraeth-arbennig-sac-i-helpu-i-gyflenwi-tai-html

cytuno ar gynlluniau busnes cwmnïau dŵr a buddsoddiad mewn 
seilwaith a gwasanaethau, ac amcanion amgylcheddol dros y cyfnod. 

 Rydym yn gweithio’n agos gydag Ofwat i sicrhau bod fframwaith 
adolygu prisiau i Gymru yn cyd-fynd â fframwaith deddfwriaethol a 
pholisi Cymru.  

 Ym mis Gorffennaf 2022, cyhoeddodd Llywodraeth Cymru ein 
Datganiad Blaenoriaethau ac Amcanion Strategol ar gyfer Ofwat. 
Cadarnhaodd y ddogfen allweddol hon ein blaenoriaethau, ein 
hamcanion a’n disgwyliadau strategol ar gyfer Ofwat wrth iddo 
benderfynu ar flaenoriaethau cwmnïau dŵr a chynlluniau busnes ar 
gyfer PR24. Mae’n nodi blaenoriaethau allweddol sy’n ymwneud ag 
argyfyngau hinsawdd, yr amgylchedd, gwydnwch, iechyd asedau, a 
fforddiadwyedd i gwsmeriaid lle rydym yn disgwyl i Ofwat herio neu 
annog cwmnïau dŵr i gyflawni. 

 Mae cyfranwyr allweddol – gan gynnwys Llywodraeth Cymru, Ofwat, 
cwmnïau dŵr, Cyfoeth Naturiol Cymru, y Cyngor Defnyddwyr Dŵr, 
Arolygiaeth Dŵr Yfed a grwpiau herio annibynnol – wedi cynnull 
Fforwm PR24 i gyflawni dull cydweithredol ymhlith y llywodraeth, 
rheoleiddwyr, cwmnïau dŵr a rhanddeiliaid ehangach. 

 Mae Fforwm PR24 wedi darparu canllawiau strategol ar y deilliannau 
lefel uchel a fydd yn arwain ac yn llywio datblygiad Strategaethau 
Cyflenwi a Chynlluniau Busnes Tymor Hir PR24 cwmnïau dŵr ac yn rhoi 
barn ar y blaenoriaethau ar gyfer y sector yng Nghymru. 

 Ar 2 Hydref, cyflwynodd cwmnïau dŵr eu cynlluniau busnes drafft i 
Ofwat, ac mae’r rhain ar gael ar-lein. Bydd Ofwat yn craffu ar y 
cynlluniau’n ofalus yn awr cyn cyhoeddi penderfyniadau drafft yn ystod 
haf 2024. 

 
Systemau draenio cynaliadwy  

 Mae systemau draenio cynaliadwy’n disgrifio dull o reoli dŵr wyneb. Yn 
wahanol i ddraeniad pibell confensiynol, nod systemau draenio 
cynaliadwy effeithiol yw trin dŵr wyneb fel adnodd, gan geisio cadw 
dŵr yn agos at ei ffynhonnell ar wyneb y tir, ac i ddynwared prosesau 
draenio naturiol trwy ddefnyddio’r dirwedd a llystyfiant naturiol i reoli 
llif a chyfaint dŵr wyneb. 

 Ers mis Ionawr 2019, mae Llywodraeth Cymru wedi gwneud systemau 
draenio cynaliadwy’n orfodol ar bron pob datblygiad adeiladu newydd. 
Mae systemau draenio cynaliadwy wedi bod yn ofyniad i’r rhan fwyaf o 
ddatblygiadau newydd yng Nghymru. Rhaid i’r systemau draenio 
cynaliadwy gael eu dylunio a’u hadeiladu yn unol â’r safonau statudol a 
gyhoeddwyd gan Weinidogion Cymru. 

 Fel rhan o’n Rhaglen Lywodraethu, rydym wedi ymrwymo i ddeddfu i 
gryfhau’r gofynion ar gyfer defnyddio systemau draenio cynaliadwy sy’n 
darparu cynefin bywyd gwyllt. 

https://www.llyw.cymru/datganiad-ysgrifenedig-datganiad-blaenoriaethau-ac-amcanion-strategol-ar-gyfer-ofwat-sps

 Yn 2022, comisiynodd Llywodraeth Cymru gwmni Arup i gynnal 
adolygiad annibynnol o ddeddfwriaeth a chanllawiau systemau draenio 
cynaliadwy. Cyhoeddwyd hwn ym mis Gorffennaf 2023. Rydym bellach 
yn ystyried argymhellion a thystiolaeth yr adolygiad hwnnw’n ofalus. 

Natur a Bioamrywiaeth 

 Mae Cymru, ynghyd â gweddill y byd, yn wynebu argyfwng natur gyda 
cholledion bioamrywiaeth yn cyflymu’n fyd-eang ar gyfraddau 
digynsail. Yng Nghymru, mae un o bob chwe rhywogaeth mewn perygl 
o ddiflannu. Rhoddais groeso i’r Fframwaith Bioamrywiaeth Byd-eang 
uchelgeisiol y cytunwyd arno yn COP15, ond mae gweithredu’n 
allweddol os yw’r targedau hyn i gyflawni eu diben.  

 Mae 30x30 yn rhan o’r Fframwaith Bioamrywiaeth Byd-eang a thrwy 
Archwiliad Dwfn o Fioamrywiaeth, cyhoeddodd Llywodraeth Cymru 
gyfres o argymhellion sy’n canolbwyntio ar y camau allweddol y mae 
angen i ni eu cymryd i gyflawni’r targed hwn. Yn ganolog i hyn mae ein 
Rhaglen Rhwydweithiau Natur, sy’n ceisio gwella cyflwr a chysylltedd 
ein rhwydwaith o safleoedd daearol, dŵr croyw a morol gwarchodedig. 
Rydym yn cynyddu capasiti cyflawni’r Rhaglen Weithredu 
Genedlaethol ar Fawndiroedd hefyd fel ein bod ni’n gallu adfer mwy o 
fawndiroedd ledled Cymru.  

 Rydym wedi cwblhau’r gwaith o gasglu tystiolaeth gyda rhanddeiliaid 
allweddol ynghylch proses dynodi Parthau Cadwraeth Morol. Roedd 
hyn er mwyn helpu i lywio diffiniad pellach o safleoedd Parthau 
Cadwraeth Morol o fewn y pum maes chwilio. Mae Llywodraeth Cymru 
wedi ymrwymo i ddynodiadau cyn diwedd tymor y llywodraeth hon. 

 Mae’r Fframwaith Rheoli Ardaloedd Morol Gwarchodedig yn nodi 
egwyddorion rheoli strategol ac yn rheoli Cynllun Grant Rheoli 
Ardaloedd Morol Gwarchodedig yng Nghymru. Hyd yma, mae 
prosiectau sy’n amrywio o fodelu newid hinsawdd, sbwriel morol a llai o 
darfu ar adar môr a mamaliaid morol wedi cael eu hariannu fel rhan o’r 
cynllun hwn. Gan gydnabod yr angen i gyd-fynd â pholisïau eraill, ac ar 
gyfer dull strategol ehangach, rwyf wedi ymrwymo i adolygu’r 
Fframwaith a sut mae’n cefnogi ein rhwymedigaethau rheoli 
rhwydwaith. 

 Mae’r Prif Weinidog wedi ymrwymo i Fil i gyflwyno corff llywodraethu 
amgylcheddol a thargedau natur statudol. Bydd angen i’r gwaith o 
ddatblygu targedau ategu’r rhai sydd gennym eisoes ar waith yng 
Nghymru a chefnogi’r gwaith o gyflawni’r Fframwaith Bioamrywiaeth 
Byd-eang. Mae disgwyl i bapur gwyn gael ei gyhoeddi erbyn mis 
Ionawr 2024.  

 Ochr yn ochr â’r Bil, byddwn yn adolygu’r Cynllun Gweithredu Adfer 
Natur hefyd a fydd yn amlinellu dull Cymru o gyflawni targedau 
newydd y Fframwaith Bioamrywiaeth Byd-eang, yn egluro’r trefniadau 
llywodraethu ac yn sefydlu gofynion adrodd cynnydd i sicrhau y 
darperir cynllun gweithredu mewn modd tryloyw ac effeithiol. 

 Yn ogystal â’r uchod, mae Llywodraeth Cymru’n gwneud gwaith 
ehangach i fynd i’r afael â’r pwysau sy’n parhau i sbarduno colli 
bioamrywiaeth, fel gwella ansawdd dŵr, lleihau llygredd amaethyddol 

a mynd i’r afael â lledaeniad rhywogaethau estron goresgynnol. Mae 
hyn yn cynnwys cynllun ailgylchu cyfarpar pysgota diwedd oes yng 
Nghymru sydd wedi’i ehangu ers cwblhau’r cynllun peilot yn 
llwyddiannus. Mae 10 harbwr yn cymryd rhan yn y cynllun erbyn hyn, ac 
wedi casglu dros bum tunnell o wastraff i’w ailgylchu, a allai fod wedi’i 
waredu yn y môr fel arall ac amharu ar fywyd morol.  

Datgarboneiddio tai – sectorau tai cymdeithasol 
a phreifat 

Tai Cymdeithasol  

Rhaglen Ôl-osod er mwyn Optimeiddio 

 O ran cyllid, mae Llywodraeth Cymru wedi cytuno i flaenoriaethu 
buddsoddiad mewn datgarboneiddio tai cymdeithasol drwy gyllid sydd 
ar gael i landlordiaid cymdeithasol drwy’r Rhaglen Ôl-osod er mwyn 
Optimeiddio. Lansiwyd y rhaglen yn 2021 ac roedd yn gronfa 
gystadleuol i ddechrau, gan dderbyn ac asesu ceisiadau gan 
landlordiaid cymdeithasol. 

 Yn 2022/23, ar ôl tair rownd o gynnig ar sail gystadleuol, newidiwyd y 
Rhaglen Ôl-osod er mwyn Optimeiddio i ddull cyllido fformiwla, gan 
sicrhau bod cyllid ar gael i bob landlord cymdeithasol. Ym mlwyddyn 
gyntaf y dull cyllido fformiwla, dyrannwyd £60 miliwn i landlordiaid 
cymdeithasol (gyda £54m ohono’n cael ei ddefnyddio) a chadarnhawyd 
£70 miliwn o gyllid ar gyfer eleni gyda £70 miliwn arall o gyllid dangosol 
yn 2024/25, gan ddarparu ymrwymiad hirdymor i landlordiaid 
cymdeithasol yng Nghymru. 

 I ddechrau, y buddsoddiad targed mewn cartrefi cymdeithasol oedd 
£220 miliwn dros gyfnod y llywodraeth, gyda thua £120 miliwn wedi’i 
fuddsoddi hyd yma. Mae ein dull gweithredu diwygiedig, a chyllid 
ychwanegol, yn gwella cyllideb gyffredinol y Rhaglen Ôl-osod er mwyn 
Optimeiddio i oddeutu £260 miliwn.  

 Mae sianelu buddsoddiad Rhaglen Ôl-osod er mwyn Optimeiddio drwy 
landlordiaid cymdeithasol yn cefnogi dull dysgu o ran sut i 
ddatgarboneiddio cartrefi’n effeithiol ac yn effeithlon. Yn ogystal â 
gwerthuso agweddau technegol a thenantiaid y gwaith, bydd costau 
gwirioneddol yn cael eu monitro a’u defnyddio yn rhagdybiaethau 
modelau datgarboneiddio cartrefi yn y dyfodol. Drwy symud i ddull 
cyllido fformiwla, rydym yn gweithio i sicrhau bod y sector tai 
cymdeithasol cyfan yn cymryd rhan yn y rhaglen ac yn cefnogi cynyddu 
gweithgarwch datgarboneiddio ar draws y sector.  

 Yng Nghymru, mae gennym hanes cryf o weithio mewn partneriaeth â 
landlordiaid cymdeithasol i ddarparu cartrefi o ansawdd uchel i’n 
haelwydydd a’n cymunedau mwyaf bregus. Rydym yn defnyddio’r 
cysylltiadau hynny y gellir ymddiried ynddynt i sicrhau, mewn 
marchnad newydd sy’n esblygu’n gyflym, ein bod ni’n gallu sicrhau ein 
hunain o ansawdd a phriodoldeb ymyriadau. Mae gweithio gyda’r 
sector tai cymdeithasol yn gyntaf yn helpu i gefnogi twf y sylfaen sgiliau 
hefyd ac yn cynnig cyfleoedd i ddatblygu’r deunyddiau diogel a’r 
cadwyni cyflenwi sydd eu hangen i ddatgarboneiddio cartrefi Cymru yn 
gyflym ac ar raddfa eang. 

Safon Ansawdd Tai Cymru 2023 

 Cyflwynwyd Safon Ansawdd Tai Cymru (SATC) yn 2002 i osod y safon ar 
gyfer y 230,000 o gartrefi cymdeithasol yng Nghymru, ac mae wedi bod 
yn annog landlordiaid cymdeithasol i wella effeithlonrwydd ynni ers 
dros 20 mlynedd.  

 Mae Llywodraeth Cymru wedi darparu £2 biliwn o gyllid ers 2004 i 
gefnogi rhaglen wreiddiol SATC, sydd wedi gwella a chynnal ansawdd 
cartrefi cymdeithasol ledled Cymru yn sylweddol. Mae’r targed SAP 65 
(EPC D) presennol wedi bod ar waith ers 2008 ac, ar 31 Mawrth 2022, 
roedd yr holl stoc tai cymdeithasol yn bodloni’r safon.  

 Mae SATC, sydd wedi pontio chwe gweinyddiaeth hyd yma, yn 
enghraifft o’r ffordd y gall Llywodraethau arddel safbwynt hirdymor: 
buddsoddi mewn polisïau a rhaglenni tymor hir. Mae hyn wedi arwain 
at godi safon tai cymdeithasol yng Nghymru o gymharu â thai mewn 
sectorau eraill.  

 Mae’r 2020au wedi gweld newid cyflym yn y ffordd y mae pobl yn byw, 
yn teimlo am gartref, a’r hyn maen nhw’n ei ddisgwyl ohono. O ystyried 
lefelau uchel cyflawni’r safonau presennol, roedd fersiwn newydd o’r 
safon SATC yn teimlo’n angenrheidiol ac yn amserol i adlewyrchu hyn. 
Ymgynghorwyd ar safon newydd yn ystod 2022 a chasglwyd 
ymatebion cynhwysfawr gan y sector tai cymdeithasol, arbenigwyr a 
thenantiaid.  

 Mae’r cynigion ar gyfer SATC 2023 yn cyflwyno mwy o elfennau 
effeithlonrwydd ynni na’r safon flaenorol a bydd yn ei gwneud yn 
ofynnol i landlordiaid ddiweddaru eu heiddo i gyflawni allyriadau 
carbon sero net yn ogystal â gwneud cartrefi’n fforddiadwy i’w 
gwresogi. Yn dilyn dadansoddiad o’r ymatebion i’r ymgynghoriad, 
rydym wedi diweddaru’r gofynion ac wedi mireinio’r safon, a byddaf yn 
ei lansio mewn datganiad llafar i’r Senedd ar 24 Hydref 2023. Mae 
dadansoddiad o’r ymgynghoriad a’n hymateb polisi i’w gweld yma: 
Safon Ansawdd Tai Cymru 2023 | LLYW. CYMRU. 

 Mae SATC yn cyd-ddigwydd â’r gofynion a sefydlwyd yn 2021, wrth 
gwrs, pan gyhoeddwyd safon Gofynion Ansawdd Datblygu Cymru 
newydd ar gyfer adeiladau newydd, sy’n cynnwys gofyniad am EPC A 
gyda systemau gwresogi a dŵr poeth tanwydd di-ffosil ar gyfer tai 
cymdeithasol a ariennir gan grant. Mae’r safon yn mynnu dull ‘ffabrig 
yn gyntaf’, gan osod isafswm safon perfformiad thermol, ynghyd ag 
asesiad o risg gorboethi. Mae hyn wedi sicrhau bod Cymru’n arwain y 
ffordd at y cartrefi di-garbon net sydd eu hangen arnom yn y dyfodol. 

 Cyflwynwyd Gofynion Ansawdd Datblygu Cymru yn seiliedig ar 
dystiolaeth o’r Rhaglen Tai Arloesol, ac mae hynny, ynghyd â’r Rhaglen 
Ôl-osod er mwyn Optimeiddio, wedi llywio diweddariad Safon 
Ansawdd Tai Cymru. 

 

https://www.llyw.cymru/safon-ansawdd-tai-cymru-2023

Cartrefi sy’n Eiddo Preifat 

 O ran cartrefi sy’n eiddo preifat, mae Llywodraeth Cymru wedi dechrau 
ystyried camau cychwynnol. Ar hyn o bryd, rydym yn gweithio gyda 
Banc Datblygu Cymru ar brosiect peilot ar gyfer y sector perchen-
feddianwyr sy’n edrych ar fenthyciadau ar gyfer y rhai sydd â’r ‘gallu i 
dalu’. Rydym yn aros am benderfyniad cyllido i gefnogi’r cynllun peilot.  

 Mae prosiect arall i gefnogi landlordiaid preifat i ddatgarboneiddio eu 
heiddo, sy’n cysylltu â Chynllun Lesio Cymru a’r Rhaglen Ôl-osod er 
mwyn Optimeiddio. Mae cartrefi sy’n ymuno â Chynllun Lesio Cymru fel 
rhan o’r prosiect yn gymwys i gael cyllid grant i wella effeithlonrwydd 
ynni’r eiddo fel rhan o’r Cynllun hwnnw. 

 Mae datgarboneiddio a gwella effeithlonrwydd ynni cartrefi yng 
Nghymru ar draws pob deiliadaeth, a sut i ariannu hyn, yn gymhleth. 
Mae heriau sylweddol o ran y seilwaith sydd ei angen, a’r cyllid. Mae 
Llywodraeth Cymru’n parhau i weithio gyda phartneriaid i archwilio 
dulliau gweithredu.  

 Mae yna effeithiau ehangach sydd angen eu hystyried hefyd. Er 
enghraifft, nid yw’r Safonau Gofynnol Effeithlonrwydd Ynni sy’n 
berthnasol yn y sector rhentu preifat yn fater datganoledig. Yn ei araith 
ddiweddar, cyhoeddodd y Prif Weinidog fod Llywodraeth y DU yn cael 
gwared ar bolisïau a fyddai’n ei gwneud yn ofynnol i landlordiaid 
uwchraddio effeithlonrwydd ynni yn eu cartrefi. 

 Yn 2020, ymgynghorodd Llywodraeth y DU ar gynigion a fyddai (pe 
byddent wedi’u cyflwyno) wedi mynnu na fyddai tenantiaethau 
newydd ond yn bosibl mewn eiddo gyda Thystysgrif Perfformiad Ynni 
(EPC) o C neu uwch ar ôl 2025, ac y byddai hyn yn berthnasol i 
denantiaethau presennol o 2028 ymlaen hefyd. Mae’r ddau bolisi wedi 
cael eu dileu bellach.  

 Gyda dros 64% o Dai Rhent Preifat yng Nghymru wedi eu graddio yn 
EPC D neu is, a gyda’r mwyafrif wedi cael eu hadeiladu cyn 1930, mae 
angen dybryd i wella effeithlonrwydd ynni sector Rhentu Preifat Cymru.  

 Mae’r ffaith fod Llywodraeth y DU yn dileu eu newidiadau arfaethedig 
ar gyfer landlordiaid preifat, ac unrhyw gymorth posibl i’r sector, yn 
gam sylfaenol yn ôl o ran cyflawni amcanion di-garbon ond hefyd o ran 
cefnogi swyddi a gwella amodau byw. Yn benodol, fel modd o daclo 
biliau ynni ar gyfer llawer o aelwydydd sy’n wynebu tlodi tanwydd neu’n 
byw mewn cartrefi oer a drafftiog.  

 Ers ymgynghoriad gwreiddiol Llywodraeth y DU ar newidiadau 
arfaethedig, mae dwy flynedd wedi mynd heibio heb unrhyw eglurder 
na phenderfyniad ar gyfer y sector, sydd wedi peri i’r dyddiad 2025 fod 
yn anodd ei gyflawni. Ond yn hytrach na gwthio’r dyddiadau yn ôl, fel 
mae’r Prif Weinidog wedi penderfynu’i wneud ar gyfer cerbydau 
tanwydd ffosil, mae Llywodraeth y DU wedi penderfynu dileu’r gofyniad 
yn llwyr. 

 Mae angen i ni ystyried ein hymateb i’r camau hyn gan Lywodraeth y 
DU yn awr.  

Rhaglen Cartrefi Clyd 

 Rydym yn cydnabod natur gydgysylltiedig yr her o ddatgarboneiddio 
cartrefi a mynd i’r afael â thlodi tanwydd. Rydym yn gweithio i sicrhau 
cydlyniad ar draws y meysydd polisi hyn. Fel y cyhoeddais yn fy 
natganiad llafar ar raglen Cartrefi Clyd (Mehefin 2023), rydym yn caffael 
gwasanaeth newydd ar hyn o bryd sy’n cael ei arwain gan alw, er mwyn 
sicrhau parhad a chynorthwyo’r rhai sy’n cael y trafferth mwyaf i dalu i 
ymateb i’r argyfwng costau byw. Fodd bynnag, er y bydd hwn yn 
wasanaeth sy’n cael ei arwain gan alw i ddechrau, ni fydd yn eithrio 
mentrau sy’n seiliedig ar ardal. Bydd camau’r dyfodol yn dysgu gwersi 
o’r Rhaglen Ôl-osod er mwyn Optimeiddio a mentrau tai eraill yng 
Nghymru i ddatblygu dull integredig ar draws pob deiliadaeth a lefel 
incwm mewn dull sy’n seiliedig ar ardal i sbarduno datgarboneiddio. 
Bydd y Rhaglen Cartrefi Clyd newydd yn cyfrannu at gyflawni Cymru 
sero net erbyn 2050 ac yn galluogi trosglwyddiad cyfiawn yn 
uniongyrchol drwy’r ddau amcan o fynd i’r afael â thlodi tanwydd a’r 
argyfwng hinsawdd. Ein huchelgais hirdymor yw gwella 
effeithlonrwydd ynni cartrefi Cymru, gan sicrhau ein bod yn defnyddio’r 
ynni sydd ei angen yn unig, i gadw cartrefi’n glyd am gost fforddiadwy. 

 
Trywydd Datgarboneiddio Cartrefi  

 Gofynnais i’r Grŵp Gweithredu Datgarboneiddio arwain a chydlynu 
gwaith i lunio trywydd datgarboneiddio cartrefi. Fel y mae’r Pwyllgor 
Newid Hinsawdd, yr Amgylchedd a Seilwaith wedi clywed eisoes, mae’r 
Grŵp Gweithredu Datgarboneiddio wedi ystyried datblygu’r trywydd. 
Yn ystod sawl cyfarfod misol ers mis Ionawr 2023, maent wedi 
penderfynu ar y meysydd sydd angen eu hystyried a’u datblygu gyda 
rhanddeiliaid ehangach. Maent wedi bod yn gweithio hefyd i nodi’r 
rhanddeiliaid amrywiol sydd angen eu cynnull i drafod a datblygu’r 
pynciau hyn ymhellach. 

 Bydd angen cydlynu gwaith y trywydd datgarboneiddio cartrefi gyda 
datblygiadau strategol allweddol eraill. Mae cyhoeddi’r Strategaeth 
Wres a’r ymgynghoriad ar hynny yn arbennig o bwysig. Bydd cyfres o 
gynlluniau gweithredu’n cael eu datblygu fel rhan o’r gwaith hwn ac 
mae’r gorgyffwrdd rhwng y cynllun gweithredu ar gyfer elfen 
ddomestig y Strategaeth Wres a’r gwaith o lunio’r trywydd yn 
allweddol. Bydd y gwaith hwn yn cael ei gyd-drefnu i sicrhau nad oes 
dyblygu na diffyg cysylltiad rhwng y ffrydiau gwaith hyn. Mae gwaith 
cynllunio’n cael ei wneud, cyn sesiwn gychwynnol gyda rhanddeiliaid 
(sydd wedi’i threfnu ar gyfer dechrau mis Tachwedd).  

Hwb Perfformiad Carbon Sero Net Tai  

 Er mwyn darparu cyngor, cefnogaeth ac arweiniad i bawb sy’n 
ymwneud â datgarboneiddio cartrefi, buddsoddwyd mewn Hwb 
Perfformiad Carbon Sero Net Tai hefyd. Mae’r ‘Hwb’ yn dwyn arweiniad 
arbenigol ynghyd ar bob agwedd ar ddatgarboneiddio cartrefi ar sail ‘er 
lles’. Yn y lle cyntaf, bydd yr Hwb yn galluogi landlordiaid cymdeithasol i 
gael gafael ar gyngor arbenigol, ymchwil a datblygu, canllawiau 
deunyddiau, caffael ac arfer gorau. Fodd bynnag, rhagwelir y bydd y 
gwasanaethau sy’n cael eu cynnig gan yr Hwb yn ehangu i helpu 
landlordiaid preifat a pherchnogion tai hefyd. Bydd gan yr Hwb 
ardaloedd mynediad am ddim a fydd yn helpu landlordiaid preifat a 
pherchnogion tai i ddeall sut i ddatgarboneiddio eu cartrefi gan 
ddefnyddio astudiaethau achos a gwersi o ddatgarboneiddio tai 
cymdeithasol. Bydd ar gael heb unrhyw gost ychwanegol, a bydd yn 
datblygu ochr yn ochr â’r ardaloedd a ddatblygwyd ar gyfer y sector tai 
cymdeithasol (y bydd angen ymaelodi a mewngofnodi i’w cyrchu)). Ar 
sail yr amserlen ddisgwyliedig ar gyfer y wefan gychwynnol bydd 
cynnwys ar gael o fis Ionawr 2024 ymlaen, gyda’r cyngor a’r arweiniad 
mynediad agored ar gael o fis Gorffennaf 2024 ymlaen. Bydd yr Hwb yn 
cysylltu â ffynonellau gwybodaeth eraill hefyd ac yn tynnu sylw atynt 
(megis Gweithredu ar Hinsawdd Cymru) ac yn cynnwys dolenni i 
adnoddau eraill yn y DU.  

 

 

 

  

https://www.gweithreduarhinsawdd.llyw.cymru/

Gwastraff (gan gynnwys y Cynllun Dychwelyd 
Ernes a Chyfrifoldeb Estynedig Cynhyrchwyr) 

 Nod ein strategaeth economi gylchol, Mwy nag Ailgylchu, yw cynyddu 
effeithlonrwydd adnoddau yn gyffredinol: defnyddio adnoddau a 
deunyddiau cyhyd ag y bo modd ac osgoi gwastraff. Mae economi 
gylchol yn ganolog i’n hymdrechion i leihau allyriadau carbon a helpu i 
wrthdroi colli bioamrywiaeth – mae’n hanfodol i’n hymrwymiad i leihau 
ein heffaith ar adnoddau naturiol yn fyd-eang yn ogystal ag yma yng 
Nghymru. Yn ogystal â pharhau i wella ailgylchu, rydym yn bwrw 
ymlaen ag amrywiaeth o gamau gweithredu o leihau’r allyriadau o 
safleoedd tirlenwi i leihau faint o wastraff sy’n cael ei gynhyrchu yn y lle 
cyntaf – drwy ein rhaglen ailddefnyddio ac atgyweirio, ffocws ar leihau 
gwastraff bwyd, a’n hymwneud â’r cynllun Cyfrifoldeb Estynedig 
Cynhyrchwyr a’r Cynllun Dychwelyd Ernes. 

 Mae diweddariad am rai o’r rhaglenni gwaith cyfredol allweddol yn 
dilyn: 

 
Cyfrifoldeb Estynedig Cynhyrchwyr am Ddeunydd Pecynnu 

 Mae’r diwygiadau hyn yn cael eu datblygu ar raglen pedair gwlad ar y 
cyd ledled y DU, gyda’r rhan fwyaf o’r gwaith yn cael ei arwain gan 
Lywodraeth y DU. 

 Mae’r broses o weithredu’r cynllun Cyfrifoldeb Estynedig Cynhyrchwyr 
ar gyfer diwygio deunydd pecynnu ledled y DU wedi’i ohirio am 12 mis. 
Bydd hyn yn caniatáu amser ychwanegol i gael trefniadau gweithredol 
y cynllun yn iawn drwy ymgysylltu ymhellach â’r sector pecynnu ac 
awdurdodau lleol.  

 Rydym yn cynnal ymgynghoriad ar y rheoliadau i brofi eu 
hymarferoldeb, a bydd yn cau ym mis Hydref. 

 Cyflwynwyd rheoliadau newydd ledled y DU yn ystod hanner cyntaf 
2023 sy’n ei gwneud yn ofynnol i gynhyrchwyr pecynnu adrodd data ar 
gyfaint y deunydd pecynnu, a’r mathau, y maent yn eu rhoi ar y 
farchnad. Yn ogystal, cynhaliwyd ymarfer casglu data cost gydag 
awdurdodau lleol yn ystod haf 2023. Bydd y ddwy set ddata hyn yn cael 
eu defnyddio i gyfrifo’r ffioedd y mae angen i gynhyrchwyr eu talu a’r 
taliadau y bydd awdurdodau lleol yn eu derbyn ym mlwyddyn gyntaf y 
cynllun pan fydd ar waith, sydd wedi’i drefnu ar gyfer 2025/26 erbyn 
hyn.  

 Rydym yn disgwyl cael allbynnau cyntaf y cyfrifiadau cost a thaliadau 
ym mis Tachwedd. Yna byddwn yn dechrau ar gyfnod o ymgysylltu ac 
asesu i ddeall yn llawn y symiau tebygol y bydd cynhyrchwyr yn eu talu 
a’r hyn y bydd awdurdodau lleol yn ei dderbyn.  

 Mae gwaith yn parhau ar ddyluniad y sefydliad a fydd yn cael ei sefydlu 
i weithredu’r cynllun. Bydd angen rôl i Awdurdodau Lleol wrth 
lywodraethu a gweithredu’r cynllun i sicrhau llif teg o arian i 
Awdurdodau Lleol a bod y cynllun yn cefnogi trosglwyddo’r sector 
pecynnu i economi gylchol carbon isel. 

 
Cynllun Dychwelyd Ernes ar gyfer Cynwysyddion Diodydd  

 Mae penderfyniad Llywodraeth y DU i osod amodau ar gais gan 
Lywodraeth yr Alban i eithrio cynllun yr Alban o weithrediad Deddf 
Marchnad Fewnol y DU wedi arwain at ohirio cynllun yr Alban. Bellach 
maent yn bwriadu cyflwyno eu cynllun nhw i gyd-fynd â’n llinell amser 
ni. Roedd hyn yn siom fawr gan y byddai gweld cynllun yr Alban ar 
waith wedi caniatáu i wersi gwerthfawr gael eu dysgu ar gyflwyno a 
gweithredu Cynllun Dychwelyd Ernes yn y DU. 

 Ar hyn o bryd, rydym yn ystyried goblygiadau’r penderfyniad gan 
Lywodraeth y DU ar ddyluniad ein cynllun ni. Rydym yn gytûn ar y rhan 
fwyaf o agweddau heblaw am un eithriad nodedig, sef cynnwys poteli 
gwydr yn y cynllun yng Nghymru. Mae’r gwahaniaeth hwn o ran 
cwmpas yn ganlyniad i benderfyniad Llywodraeth y DU i wneud tro 
pedal ar gwmpas cyffredin y cytunwyd arno’n flaenorol, a thynnu 
gwydr allan o’r cynllun yn Lloegr. 

 Mae canlyniadau’r penderfyniad hwn gan Lywodraeth y DU mewn 
perthynas â Deddf Marchnad Fewnol y DU wedi arwain at waith 
ychwanegol i fynd i’r afael â chwestiynau ynghylch rhyngweithrededd 
rhwng yr holl genhedloedd, ac mae hynny wedi golygu oedi i’r 
amserlen ar gyfer rheoliadau’r Cynllun Dychwelyd Ernes. Cyhoeddwyd 
dyddiad rhoi’r drefn ar waith ym mis Hydref 2025, ond mae hyn yn 
destun adolygu.  

 Cynhaliwyd Cynllun Dychwelyd Ernes peilot digidol yn Aberhonddu 
dros yr haf, ac mae’n parhau tan fis Hydref. Rydym yn ddiolchgar am 
waith rhagorol a chyfraniad y tîm o Bowys sy’n cefnogi’r cynllun peilot 
ac ymgysylltiad y cyhoedd. Bydd y gwersi o’r cynllun peilot yn cael eu 
rhannu pan fydd y gwerthusiad gan WRAP Cymru wedi’i gwblhau.  

 
Diwygiadau ailgylchu yn y gweithle: 

 O 6 Ebrill 2024 ymlaen, yn amodol ar ewyllys y Senedd, bydd yn dod yn 
gyfraith i bob busnes, elusen a sefydliad sector cyhoeddus wahanu 
deunyddiau ailgylchadwy allweddol yn yr un modd ag y mae deiliaid tai 
eisoes yn ei wneud ledled y rhan fwyaf o Gymru.  

 Rydym yn cyflwyno’r diwygiadau hyn i wella ansawdd a chyfanswm yr 
ailgylchu sy’n cael ei gasglu o weithleoedd ledled Cymru, ac i sicrhau 
dull cyson o’i reoli.  

 Mae’r diwygiadau ailgylchu yn y gweithle yn adeiladu ar lwyddiant 
ailgylchu aelwydydd Cymru, lle mae ein cyfradd ailgylchu uchel yn 

arwain y byd. Mae eisoes yn arbed tua 400,000 tunnell o garbon bob 
blwyddyn ac yn darparu deunyddiau pwysig yn ôl i’r economi.  

 Wrth gyflwyno’r dull hwn i’n gweithleoedd, byddwn yn lleihau 
allyriadau carbon, yn lleihau gwastraff sy’n mynd i safleoedd tirlenwi 
neu i’w losgi ac yn cynhyrchu mwy o gyflogaeth a buddsoddiad yn y 
sector, gan gadw deunyddiau ailgylchu o ansawdd uchel yn economi 
Cymru i wella effeithlonrwydd adnoddau.  

 O’r herwydd, mae’r diwygiadau hyn, sy’n cael eu cefnogi gan fwy na thri 
chwarter y cyhoedd yn ein harolwg diweddaraf, yn gam allweddol tuag 
at fynd i’r afael â’r argyfyngau hinsawdd a natur, a symud ymlaen tuag 
at economi gryfach, wyrddach yn unol â’r ymrwymiad yn ein Rhaglen 
Lywodraethu. 

 
Tirlenwi (gostyngiad mewn gwastraff/dim gwastraff i safleoedd tirlenwi):  

Lleihau / Atal gwastraff bioddiraddadwy i safleoedd tirlenwi yn y dyfodol 

 Gyda chymorth gan Lywodraeth Cymru, mae’r rhan fwyaf o 
awdurdodau lleol yng Nghymru yn trin gwastraff sydd heb ei ailgylchu 
mewn cyfleusterau Ynni o Wastraff erbyn hyn, yn hytrach na’i anfon i 
safleoedd tirlenwi.  

 O ran gwastraff sy’n cael ei gynhyrchu o eiddo annomestig, rydym yn 
bwriadu dod â’r Rheoliadau Ailgylchu yn y Gweithle newydd i rym ym 
mis Ebrill 2024 a ddylai arwain at ostyngiad sylweddol pellach yn y 
gwastraff bioddiraddadwy sy’n cael ei anfon i safleoedd tirlenwi.  

 Er mwyn cynyddu ailgylchu ymhellach (gan gynnwys gwastraff bwyd), 
yn ychwanegol at y targed ailgylchu statudol 70% presennol ar gyfer 
Awdurdodau Lleol, rydym yn datblygu Cyfrifoldeb Estynedig 
Cynhyrchwyr ar gyfer pecynnu a Rheoliadau Ailgylchu yn y Gweithle 
newydd fel y nodwyd uchod. Rydym yn ystyried targedau ailgylchu 
statudol uwch i Awdurdodau Lleol hefyd, ac mae’r ymgyrch gyfathrebu 
Bydd Wych yn canolbwyntio ar ailgylchu gwastraff bwyd. 

 Rydym yn monitro faint o wastraff bioddiraddadwy o’r tu allan i Gymru 
sy’n cael ei anfon i safleoedd tirlenwi yng Nghymru. Os na fydd lefelau’n 
lleihau’n sylweddol, byddwn yn ystyried cyflwyno gwaharddiad ar 
dirlenwi gwastraff bioddiraddadwy hefyd, neu ofyniad i’w drin cyn 
tirlenwi, neu gynyddu’r Dreth Gwarediadau Tirlenwi ar gyfer gwastraff 
bioddiraddadwy. 

 Sicrhau bod allyriadau presennol yn cael eu hadrodd yn gywir a 
chyflwyno ymyriadau newydd / gwell. 

 Mae nwy tirlenwi’n sgil gynnyrch dadelfeniad anaerobig deunydd 
organig mewn safleoedd tirlenwi. Mae’n cynnwys methan a charbon 
deuocsid (CO2) yn bennaf. Mae methan yn nwy tŷ gwydr cryf sydd 28 i 
36 gwaith yn fwy effeithiol na CO2 wrth ddal gwres yn yr atmosffer dros 
gyfnod o 100 mlynedd, yn ôl yr ymchwil wyddonol ddiweddaraf. 

 Mae allyriadau o safleoedd tirlenwi’n dal i gyfrannu oddeutu 2% o 
gyfanswm y carbon sy’n cael ei ryddhau ar draws pob sector yng 
Nghymru. 

 Rydym felly’n cydnabod pwysigrwydd lleihau allyriadau, ac rydym wedi 
ariannu Cyfoeth Naturiol Cymru (CNC) i gyflawni’r Rhaglen Lleihau 
Allyriadau Tirlenwi yng Nghymru. Mae CNC yn cynnal cyfres o 
archwiliadau nwy tirlenwi manwl gyda’r nod o gynyddu cyfraddau cipio 
ac ocsideiddio/defnyddio nwy tirlenwi mewn safleoedd tirlenwi 
gweithredol a safleoedd sydd wedi cau yn ddiweddar. Yna bydd CNC 
yn nodi prosiectau seilwaith posibl neu ymyriadau polisi pellach i 
leihau’r allyriadau methan hyn ymhellach. 

 Rydym yn credu hefyd bod data ffaglu nwy tirlenwi’n cael ei dan-
adrodd yn sylweddol yng Nghymru. Mae’r rhaglen yn cynnwys gwaith i 
wella lefel dealltwriaeth o ffaglu nwy tirlenwi ar bob safle perthnasol, 
gyda’r nod o sicrhau bod allbynnau’r model Nwy Tirlenwi cenedlaethol 
yn cyflwyno darlun mwy cywir. 

Coedwigaeth 

Y Sefyllfa Ddiweddaraf  

 Fel rhan o’n gwaith i fynd i’r afael â newid hinsawdd, mae angen i ni 
gefnogi creu 43,000 hectar o goetir erbyn 2030.  

 Gall plannu coed arwain at amrywiaeth o fanteision eraill hefyd, gan 
wella bioamrywiaeth, darparu cysgod i dda byw mewn tywydd poeth, 
helpu i atal llifogydd a darparu ffynhonnell bren i farchnadoedd lleol. 

 Ym mis Medi, cyhoeddodd Forest Research ystadegau creu coetir ar 
gyfer 2022-2023, a ddangosodd fod plannu coed yng Nghymru wedi 
cynyddu’n sylweddol i 1,190 hectar o 620 hectar yn 2021/22 a 290 hectar 
yn 2020/21.  

 
Camau Gweithredu o Archwiliad Dwfn Coedwigaeth  

 Ym mis Gorffennaf 2021, arweiniodd y Dirprwy Weinidog Newid 
Hinsawdd archwiliad dwfn i edrych sut i ddileu’r rhwystrau i blannu 
coed yng Nghymru, a sut mae defnyddio mwy o bren o Gymru wrth 
adeiladu. Nododd hyn 39 o gamau gweithredu, gan gynnwys cynllun 
ariannu newydd ar gyfer creu coetir, cynnig coeden am ddim i bawb 
yng Nghymru, strategaeth ddiwydiannol i gydlynu’r newid i gyflenwi 
pren a’r sectorau adeiladu a chyhoeddi cyfres o argymhellion ar rôl 
cyllid preifat wrth greu coetir. 

 Hyd yn hyn, mae 19 o’r camau gweithredu wedi’u cwblhau ac mae 20 
yn gamau gweithredu tymor hwy a fydd yn cael eu monitro i sicrhau eu 
bod yn cael eu gweithredu.  

 Mae llwyddiannau diweddar yn cynnwys datblygu offeryn asesu carbon 
Ystadau Cymru sydd wedi’i leoli ar Fap Data Cymru ac ymgyrch Fy 
Nghoeden, Ein Coedwig mewn partneriaeth â Coed Cadw a Llais y 
Goedwig pan gafodd 300,000 o goed eu plannu.  

 
Grantiau creu coetir 

 Mewn ymateb i’r archwiliad dwfn, lansiwyd cynnig creu coetir newydd 
ym mis Awst 2022 ac roedd yn cynnwys dau gynllun creu coetir 
newydd:  

 Mae’r cynllun Grantiau Bach – Creu Coetir ar gyfer ffermwyr a rheolwyr 
tir eraill i annog plannu ardaloedd bychain o goed ar dir sydd wedi’i 
wella’n amaethyddol neu dir o werth amgylcheddol isel yng Nghymru 
o dan 2Ha. 

 Bydd y Grant Creu Coetir yn ariannu prosiectau plannu coed mwy 
a/neu fwy cymhleth. 

 Mae’n rhaid i reolwyr tir sydd am dderbyn arian Grant Creu Coetir fod 
yn rhan o’r Cynllun Cynllunio Creu Coetir yn gyntaf, sy’n darparu cyllid i 

gynllunio coetir newydd. Roedd hwn yn argymhelliad o’r archwiliad 
dwfn ac mae’r cynllun yn cynnig grantiau rhwng £1,000 a £5,000 i 
ddatblygu’r cynlluniau. Bellach mae CNC yn ymgysylltu â 
thirfeddianwyr yn gynharach hefyd i annog creu coetir drwy roi 
cymorth cyn gwneud cais.  

 Yn fwy diweddar, ym mis Mai eleni, fe wnaethom wrando ar adborth y 
diwydiant a diwygio’r gyfradd dalu ar gyfer grantiau plannu coed i 
adlewyrchu cynnydd mewn costau oherwydd chwyddiant, a oedd yn 
gynnydd sylweddol ar y cyfraddau blaenorol.  

 
Adolygiad darbodus   

 Un o’r gweithredoedd o’r archwiliad dwfn oedd cynnal adolygiad sy’n 
cwmpasu’r prosesau creu coetir yng Nghymru yn eu cyfanrwydd. Gan 
adeiladu ar y gwaith hwn, mae Taliadau Gwledig Cymru, gan weithio 
gyda Llywodraeth Cymru, CNC a rhanddeiliaid, wrthi’n arwain 
ymarferiad i nodi gwelliannau pellach y gellir eu gwneud i brosesau 
grant creu coetir i’w gwneud yn haws i dirfeddianwyr ymgeisio.  

 
Strategaeth Ddiwydiannol Pren  

 Nododd yr archwiliad dwfn o goed a phren nifer o gamau blaenoriaeth 
ar gyfer y strategaeth ddiwydiannol pren. Mae’r diwydiant pren yng 
Nghymru yn rhan sefydledig a gwerthfawr o’n heconomi wledig. Bu 
uchelgais hirdymor i ddatblygu’r sector ac rwy’n falch o fwrw ymlaen â 
hynny drwy ymrwymiad y Rhaglen Lywodraethu i greu strategaeth 
ddiwydiannol sy’n seiliedig ar bren. Bydd y strategaeth yn canolbwyntio 
ar sut y gallwn symud tuag at gynhyrchion pren gwerth uwch a 
gynhyrchir yng Nghymru o bren Cymreig – y cynhyrchion hynny a fydd 
yn gwneud y cyfraniad mwyaf at ein helpu i gyflawni targed sero net 
2050 ac i gynyddu gwerth y sector yng Nghymru. Byddwn yn ystyried, 
ymhlith materion eraill, sut i sicrhau ein bod ni’n meddu ar 
ddealltwriaeth gadarn o’r sector, y marchnadoedd a’r gofynion cyfaint, 
a’r sgiliau a’r hyfforddiant sgiliau cywir ar gyfer y dyfodol. 

 Mae cyllid wedi’i ymrwymo i’r prosiect Cartrefi o Bren Lleol 2 ac mae’r 
holl becynnau gwaith ar y gweill. Mae’r prosiect yn gweithredu 
argymhellion Cartrefi o Bren Lleol 1, i gefnogi’r gwaith o ddarparu tai 
carbon isel yng Nghymru drwy ddefnyddio pren sydd wedi’i dyfu yng 
Nghymru. 

 
Rhaglen Coedwig Genedlaethol Cymru  

 Rydym yn gweithio ar ddarparu Rhwydwaith a Llwybr Coedwig 
Genedlaethol Cymru a fydd yn creu ardaloedd o goetir newydd ac yn 
helpu i adfer a chynnal rhai o goetiroedd hynafol unigryw Cymru. Mae 
cyllid ar gael eleni a’r flwyddyn nesaf drwy’r Grant Buddsoddi mewn 
Coetir. Mae wedi bod yn boblogaidd gyda thirfeddianwyr a grwpiau 

gan ei fod yn helpu i ariannu gwaith gwella, creu a rheoli coetir, a bydd 
hyn yn helpu i annog amrywiaeth o ddefnyddiau cymdeithasol, 
economaidd ac amgylcheddol ac ymgysylltu â’r gymuned i 
ddefnyddio’r coetir. 

 Rydym eisoes wedi ariannu 18 prosiect ledled Cymru ers 2021, yn 
amrywio o greu coetir mewn ysgolion i adfer coedwigoedd glaw 
tymherus. Mae gormod o geisiadau am y grant ac rydym yn ceisio 
sicrhau rhagor o ffenestri cyllido er mwyn i ni allu cyflenwi i’r eithaf. Mae 
chwe Swyddog Cyswllt Coetir ar waith, a chafodd y cynllun statws ar 
gyfer coetiroedd (nad ydynt yn goetiroedd Llywodraeth Cymru) ei 
lansio ym mis Gorffennaf 2023. Mae 15 cais gennym eisoes, gyda dros 70 
yn yr arfaeth dros y flwyddyn nesaf. Yn ogystal â’r 14 safle dynodedig, 
rydym yn gweithio gyda Cyfoeth Naturiol Cymru i ddod ag Ystad 
Llywodraeth Cymru i’r Goedwig Genedlaethol erbyn 2025, gyda 12 safle 
arall yn cael eu cynnwys yr hydref hwn.  

 
Fy Nghoeden, Ein Coedwig 

 Argymhelliad yr archwiliad dwfn i gynnig coeden am ddim i bob cartref 
yng Nghymru. Plannwyd 300,000 o goed ledled Cymru drwy’r 
gwahanol opsiynau oedd ar gael (dosbarthwyd dros 34,000 gan 
ganolfannau; dros 33,000 drwy’r post; dyrannwyd dros 17,500 i ‘blannu 
coeden i mi’; a phlannwyd 225,000 gan dirfeddianwyr cymunedol, 
cyhoeddus a phreifat). 

 

Coetiroedd Bach / Tiny Forest 

 Ym mis Ebrill 2023, lansiwyd cynllun Coetiroedd Bach / Tiny Forest i 
ddarparu ardaloedd bach o goetir i gymunedau sydd â fawr ddim 
mynediad at fannau gwyrdd os o gwbl. Mae 5 wedi’u cyflwyno hyd yma 
drwy’r cynllun peilot, ac mae cymunedau wedi dangos llawer o 
ddiddordeb ar gyfer y rownd hon, gyda nifer dda o geisiadau’n cael eu 
disgwyl yn yr hydref. 

 
Coetiroedd coffa 

 Mae gwaith ar dri safle’n mynd rhagddo’n dda, dan arweiniad yr 
Ymddiriedolaeth Genedlaethol, CNC a Chyngor Caerffili.  

 
Cynllun Ffermio Cynaliadwy 

 Rydym eisiau i ffermwyr fod wrth wraidd creu coetir a, thrwy hynny, ein 
helpu i greu Cymru sy’n gallu gwrthsefyll newid hinsawdd, sy’n 
gyfoethog o ran planhigion a bywyd gwyllt, ochr yn ochr â chefnogi 
cynhyrchu bwyd. Rydym wedi cynnig y dylai o leiaf 10% o bob fferm fod 
yn orchudd coed fel rhan o’r Camau Gweithredu Cyffredinol. Bydd 
ffermwyr yn chwarae rhan arwyddocaol wrth helpu i gyrraedd y targed 
coetir o 43k hectar a byddwn yn eu cefnogi i wneud hyn. Drwy ofyn i 

bob ffermwr reoli’r coetir presennol ac i rai greu coetir newydd drwy’r 
Cynllun, byddwn yn rhannu’r baich ledled Cymru. Dylai hyn helpu i 
osgoi newidiadau mawr i berchnogaeth a defnydd tir ar raddfa fawr, 
gan helpu i gadw ffermwyr, yn enwedig ffermydd teuluol, ar y tir.  

 Yn ddiweddar, rydym wedi egluro bod coetir presennol a choed unigol 
mewn caeau ac mewn gwrychoedd yn cyfrif tuag at y gofyniad o 10%. 
Rydym yn deall hefyd nad yw plannu coed yn ymarferol ym mhob rhan 
o Gymru, felly byddai’r 10% yn cael ei gyfrifo ar arwynebedd eich fferm 
ar ôl didynnu’r rhannau hynny na ellir eu plannu. Bydd y newidiadau 
hyn yn sicrhau bod mwy o ffermwyr yn gallu bodloni’r 10% o ddechrau’r 
cynllun yn 2025. Byddwn yn gweithio gyda ffermwyr sydd angen neu 
eisiau plannu unrhyw goed ychwanegol mewn ffordd sy’n creu ased i’r 
fferm. Er enghraifft, drwy blannu mwy o leiniau cysgodi a choed yng 
nghorneli caeau i ddarparu cysgod rhag tywydd eithafol, a rhwystrau 
bioddiogelwch ar ffiniau ffermydd.  

 
Heriau  

 Mae ansicrwydd ynghylch gofynion y Cynllun Ffermio Cynaliadwy a 
chyfraddau talu yn achosi rhywfaint o betruster i greu coetir ymhlith 
ffermwyr ar hyn o bryd. Mae tua 90% o’r tir yng Nghymru yn dir fferm, 
felly bydd gan y Cynllun Ffermio Cynaliadwy ran bwysig i’w chwarae 
wrth ein helpu i gyrraedd ein targed o 43,000 hectar. Byddwn yn 
gweithio gyda ffermwyr sydd angen neu eisiau plannu unrhyw goed 
ychwanegol mewn ffordd sy’n creu ased i’r fferm. Ni ddylai plannu coed 
fod yn anodd ei gyflawni yn ei hanfod, ac mae’n sicr o fewn gallu 
ffermwr medrus Cymru. Mantais fawr i’r sector yw y byddwn yn 
ariannu’r gwaith o gyflawni targed lleihau carbon y diwydiant. Ar ôl 
datgan argyfwng hinsawdd, mae angen i’r diwydiant dderbyn cyfran 
deg o’r baich gweithredu, ac mae plannu coed ymhlith yr hawsaf o’r 
casgliad o opsiynau. 

 Fel rhan o ddatblygu strategaeth ddiwydiannol pren a chynllun sgiliau’r 
sector, mae gwaith yn parhau i archwilio camau i fynd i’r afael â 
phryderon am sgiliau a chyflenwad llafur, nodi marchnadoedd 
blaenoriaeth ar gyfer pren Cymru ym mhob maes adeiladu, ac i edrych 
ar rôl CNC a choetiroedd preifat wrth gyflenwi pren, a rôl cymdeithasau 
tai, awdurdodau lleol, ysgolion a datblygwyr preifat wrth ddarparu galw 
sefydlog am bren Cymru. 

Llifogydd 

Rheoli Perygl Llifogydd ac Erydu Arfordirol – Cyffredinol 

 Hanfod rheoli perygl llifogydd ac arfordirol yw lleihau’r perygl i fywyd. 
Mae’n gwneud hyn trwy atal digwyddiadau llifogydd a/neu erydu 
arfordirol a fyddai, fel arall, yn achosi difrod, yn bennaf i gartrefi. Rydym 
wedi gwella’n ffordd o flaenoriaethu buddsoddi er mwyn helpu i 
dargedu cyllid tuag at brosiectau lle mae’r risg ar ei mwyaf er mwyn 
dangos y gwariant ataliol mwyaf effeithiol. 

 Mae ein Strategaeth Genedlaethol ar gyfer Rheoli Perygl Llifogydd ac 
Erydu Arfordirol yn egluro sut y byddwn yn lleihau risg ac yn cyflawni 
ymrwymiadau ein Rhaglen Lywodraethu dros y degawd nesaf. 

 
Effeithiau llifogydd diweddar 

 Mae newid hinsawdd yn achosi i’n tywydd fynd yn fwy eithafol. Yn y 
dyfodol, mae’n rhaid i ni fod yn barod i wynebu pyliau hirach o law yn 
rheolaidd. Fodd bynnag, er gwaethaf y patrymau tywydd ansefydlog 
drwy gydol eleni a glaw lleol mwy difrifol, prin iawn fu’r llifogydd sydd 
wedi effeithio ar eiddo yng Nghymru. 

 
Rhaglen Rheoli Perygl Llifogydd ac Erydu Arfordirol 2023-24 

Refeniw 

 Eleni, byddwn yn darparu dros £41m mewn cyllid refeniw, cynnydd o 
bron i £5m ar gyfanswm y flwyddyn flaenorol. Bydd Awdurdodau 
Rheoli Risg yn defnyddio’r cronfeydd hyn i gynnal ein rhwydwaith 
sylweddol o amddiffynfeydd rhag llifogydd ac i barhau â’u gwaith ar 
hybu ymwybyddiaeth, ymchwiliadau llifogydd, rhybuddio a hysbysu, a’r 
adnoddau i gefnogi’r gwaith hwn.  

 Eleni, rydym yn darparu cyllid refeniw o £24.5m i Cyfoeth Naturiol 
Cymru (CNC), cynnydd o £2m ers y llynedd. Bydd yr arian hwn yn cael ei 
ddefnyddio i gynnal rhwydwaith asedau CNC ledled Cymru. Mae 
Awdurdodau Lleol yn elwa o gyllid ar gyfer eu gweithgareddau rheoli 
perygl llifogydd seiliedig ar refeniw hefyd (tua £5.25m ar gyfer y 
flwyddyn ariannol hon). 

 Mae ein buddsoddiad yn ymwneud â mwy nag asedau ffisegol yn unig. 
Mae ei angen er mwyn gwella rhagolygon, mapio risg, tystiolaeth, 
cefnogaeth a hybu ymwybyddiaeth, ac mae’r gyllideb refeniw hon yn 
cefnogi hynny hefyd. 

 Bydd y cynnydd yn y gyllideb yn helpu i gefnogi ymrwymiadau ein 
Rhaglen Lywodraethu i ariannu amddiffynfeydd ychwanegol rhag 
llifogydd ar gyfer mwy na 45,000 o gartrefi ac i ddarparu rheolaeth 
llifogydd ar sail natur ym mhob dalgylch afon sylweddol.  

 Mae’r cynnydd yn y gyllideb yn ŷd-fynd â’r cytundeb cydweithredu â 
Phlaid Cymru hefyd i fuddsoddi mwy mewn rheoli a lliniaru llifogydd a 
chynllunio i ymateb i’r risg gynyddol o lifogydd. 

 Fodd bynnag, er gwaethaf y cynnydd sylweddol hwn, mae pwysau 
chwyddiant helaeth a phrinder sgiliau a chapasiti ar draws maes Rheoli 
Perygl Llifogydd ac Erydu Arfordirol wedi rhoi straen ychwanegol ar 
gyllidebau ac wedi amharu ar gyflawni. 

 Y llynedd, dyblodd y cyllid refeniw i awdurdodau lleol i £225k yr un. 
Rydym yn falch o allu cynnig yr un lefel o fuddsoddiad eto eleni. 

 Roedd y refeniw ychwanegol yn gyfle hefyd i ymestyn y Rhaglen Rheoli 
Risg Arfordirol am flwyddyn ychwanegol a therfynol, gyda gwaith 
adeiladu i ddechrau erbyn mis Mawrth 2024. Eleni felly, bydd y Rhaglen 
Rheoli Risg Arfordirol yn dirwyn i ben. Bydd y rhaglen yn buddsoddi 
dros £200m mewn seilwaith arfordirol allweddol, gan leihau’r risg i dros 
15,000 eiddo. 

 
Cyfalaf 

 Y llynedd, cytunwyd ar gyllideb gyfalaf tair blynedd, cyfanswm o £102 
miliwn. Mae hyn yn ein galluogi i gynllunio ein buddsoddiad yn well o 
2022-23 i 2024-25, ac i gefnogi cymunedau sydd mewn perygl.  

 Mae ein cyllid cyfalaf nid yn unig yn golygu buddsoddi mewn asedau 
newydd ond cynnal asedau presennol hefyd trwy waith cyfalaf cynnal a 
chadw yn ogystal ag ariannu gwaith hanfodol llai fel gosod telemetreg 
a gorsafoedd hydrometrig i gefnogi gyda gwella’r gallu i ragweld a 
rhybuddio am lifogydd. 

 Mater i’r Awdurdodau Rheoli Risg (Awdurdodau Lleol a CNC) yw 
cyflwyno cynlluniau y maent am eu cyflawni gan ddefnyddio’r gyllideb 
gyfalaf hon.  

 
Rhaglen gyfalaf 2023-24 

 Am yr ail flwyddyn, rydym yn darparu £34m o gyllid cyfalaf i’n 
Hawdurdodau Rheoli Risg, fel rhan o’n hymrwymiad i fuddsoddiad 
parhaus a chyson i reoli perygl llifogydd ac erydu arfordirol. 

 Rydym wedi cynyddu ein cyllid i Awdurdodau Rheoli Risg i gefnogi 
adnoddau ehangach ac rydym yn gweithio i asesu’r opsiynau ar gyfer 
defnyddio’r cyllid ychwanegol i fynd i’r afael â’r heriau recriwtio sydd i’w 
gweld yn dod yn fwy amlwg. 

 
 
Strategaeth Genedlaethol ar gyfer Rheoli Perygl Llifogydd ac Erydu Arfordirol 
yng Nghymru 

 Mae ein Strategaeth Genedlaethol ar gyfer Rheoli Perygl Llifogydd ac 
Erydu Arfordirol yn egluro sut y byddwn yn rheoli risg dros y degawd 

nesaf. Mae’n tanlinellu’r pwys rydym yn ei roi ar risg llifogydd a’r risgiau 
cynyddol sy’n gysylltiedig â newid hinsawdd.  

 Mae’r Strategaeth yn amlinellu sut rydym yn gwneud llawer mwy nag 
adeiladu amddiffynfeydd. Mae ein dull rheoli risg yn annog gwytnwch, 
atal ac ymwybyddiaeth ehangach o risg er mwyn gallu gwneud 
penderfyniadau gwell. 

 Mae’r Strategaeth Genedlaethol yn ategu canllawiau a chyngor 
llifogydd newydd, gan gynnwys: 

 
a. Mapiau Perygl Llifogydd Newydd i Gymru (Asesiad Perygl Llifogydd Cymru 

a’r Map Llifogydd ar gyfer Cynllunwyr). 
 

b. Cronfa Ddata Asedau Cenedlaethol Newydd ar asedau Rheoli Perygl 
Llifogydd ac Erydu Arfordirol sy’n eiddo i Awdurdodau Rheoli Risg neu a 
ddynodwyd ganddynt. 

 
c. Gwelliannau i gynhyrchion Map Llifogydd Cymru, deall rhybuddion 

llifogydd a chyngor ar adeiladu gwytnwch ac ymateb i lifogydd. 
 

d. Ariannu cynllun Rheoli Llifogydd Naturiol yn llawn, cyhoeddi canllawiau 
newydd i annog pobl i fanteisio ymhellach ac archwilio opsiynau cynlluniau 
pellach.  

 
e. Cyhoeddodd Llywodraeth Cymru yr adolygiad a’r ffordd ymlaen i sicrhau 

mwy o fuddion natur, amgylcheddol a chymunedol trwy systemau draenio 
cynaliadwy.  

 
f. Cyhoeddodd Pwyllgor Llifogydd ac Erydu Arfordirol Cymru ddau 

adroddiad, Adnoddau ar gyfer rheoli perygl llifogydd ac erydu arfordirol 
yng Nghymru ac Yr achos dros newid mewn deddfwriaeth a pholisi 
cysylltiedig ar reoli perygl llifogydd ac erydu arfordirol yng Nghymru.  

 

Rhaglen Rheoli Llifogydd Naturiol 

 Mae Llywodraeth Cymru’n hyrwyddo rheoli perygl llifogydd naturiol lle 
bynnag y gall ddarparu manteision gwirioneddol i gymuned. Fel rhan 
o’n Rhaglen Lywodraethu, rydym wedi ymrwymo i ddarparu rheolaeth 
llifogydd sy’n seiliedig ar natur ym mhob dalgylch afon sylweddol i 
ehangu cynefinoedd gwlyptir a choetir. 

 Yn ddiweddar, rydym wedi cwblhau ein Rhaglen Beilot Rheoli Llifogydd 
Naturiol. Darparwyd mwy na £3 miliwn gennym yn ystod y rhaglen hon 
i leihau perygl llifogydd i dros 1,100 eiddo. Bydd yn darparu manteision 
ehangach hefyd megis creu cynefinoedd, gwella ansawdd dŵr, a 
chynorthwyo i reoli tir. 

 Rydym wedi darparu cyllid ar gyfer 15 o brosiectau sy’n cael eu darparu 
gan ddeg Awdurdod Rheoli Risg gwahanol ledled Cymru. 

 Mae’r rhaglen hon yn cael ei hariannu 100% ac mae’n darparu gwersi 
rhagorol a fydd yn gwella’r ffordd o gyflawni Rheoli Llifogydd Naturiol 
yng Nghymru yn y dyfodol. 

 Mae swyddogion wrthi’n coladu ac adolygu’r adroddiadau terfynol, a 
byddant yn dechrau ar eu gwerthusiad o’r rhaglen yn fuan. 

 
Adolygiad annibynnol o adroddiadau adran 19 llywodraeth leol ac adroddiadau 
Cyfoeth Naturiol Cymru am lifogydd eithafol yn ystod gaeaf 2020-21 

 Fel rhan o’n Rhaglen Lywodraethu, rydym wedi ymrwymo i gomisiynu 
adolygiad annibynnol o adroddiadau adran 19 llywodraeth leol ac 
adroddiadau Cyfoeth Naturiol Cymru am lifogydd eithafol yn ystod 
gaeaf 2020-2021. Gwnaed y gwaith hwn gan yr Athro Elwen Evans CB 
ac fe’i cyhoeddwyd ym mis Awst 2023. 

 Cynhaliwyd yr adolygiad fel rhan o’r cytundeb cydweithredu gyda 
Phlaid Cymru. 

 Mae cyhoeddi adolygiad annibynnol yr Athro Elwen Evans CB o’r broses 
ymchwilio i lifogydd yn gam pwysig o ran gwella sut mae rheoli perygl 
llifogydd, gan gynnwys yr ymateb i achosion o lifogydd a’u canlyniadau, 
yn cael ei wneud ledled Cymru.  

 Mae’r adolygiad yn un darn pwysig o fframwaith adrodd ehangach ar 
reoli perygl llifogydd. Dylid ei ystyried ochr yn ochr â: 

 
a. gwaith a chanfyddiadau eraill sydd eisoes wedi digwydd; 

 
b. gwaith sydd ar y gweill ar hyn o bryd; a 

 
c. gwaith sydd eto i ddechrau, fel y gwaith sy’n cael ei wneud gan 

Gomisiwn Seilwaith Cenedlaethol Cymru. 

Terfyn cyflymder diofyn o 20mya ar ffyrdd 
cyfyngedig 

 
Cefndir 

 Ar 15 Gorffennaf 2020, cyhoeddodd Grŵp Tasglu a gomisiynwyd gan 
Lywodraeth Cymru adroddiad yn gwneud argymhellion ynghylch newid 
y terfyn cyflymder diofyn ar ffyrdd cyfyngedig i 20mya yng Nghymru. 
Trafodwyd yr adroddiad yn y Senedd a phleidleisiodd 45 Aelod i gefnogi 
bwriad Llywodraeth Cymru i ddechrau’r broses. 

 Ar 12 Gorffennaf 2022, cymeradwyodd y Senedd yr Offeryn Statudol i 
leihau’r terfyn cyflymder diofyn ar ffyrdd cyfyngedig i 20mya o 39 
pleidlais i 15. 

 Ar 11 Gorffennaf 2023, cyflwynodd Llywodraeth Cymru Reoliadau a 

Chyfarwyddydau Cyffredinol Arwyddion Traffig (Diwygio) (Cymru) 2023 i 
hwyluso newidiadau i arwyddion.  

 Ar 13 Medi 2023, cafodd cynnig gan y Senedd i ddiddymu’r Offeryn 
Statudol oedd yn cyflwyno’r terfyn cyflymder newydd ei drechu o 38 
pleidlais i 15. 

 Ar 17 Medi 2023, daeth y terfyn cyflymder diofyn o 20mya i rym ar ffyrdd 
cyfyngedig yng Nghymru sy’n destun Gorchymyn Ffyrdd Cyfyngedig 

(Terfyn Cyflymder 20 mya) (Cymru) 2022, a gymeradwywyd gan y Senedd 
ym mis Gorffennaf 2022. 

 Cyflwynodd Llywodraeth Cymru y terfyn cyflymder newydd hwn i 
leihau gwrthdrawiadau, achub bywydau a lleihau anafiadau, ac i wneud 
strydoedd yn fwy diogel ar gyfer chwarae, cerdded a beicio; i annog 
mwy o bobl i gerdded, olwynio neu feicio; i wneud cymunedau’n fwy 
diogel; i wella iechyd a lles; ac i leihau llygredd sŵn. 

 Mae’r terfyn 20mya newydd wedi’i gynllunio i gefnogi gweledigaeth 
Llywodraeth Cymru ar gyfer newid moddol fel rhan o Llwybr Newydd, 
Strategaeth Trafnidiaeth Cymru. Rydym eisiau i gerdded a beicio fod yn 
ddewis naturiol ar gyfer teithiau byr bob dydd, gan wella iechyd a lles 
nawr ac ar gyfer cenedlaethau’r dyfodol. Cyflymder traffig yw un o’r 
problemau mwyaf o ran gwneud i bobl deimlo nad ydynt yn gallu 
cerdded neu feicio yn eu cymunedau. Mewn Arolwg Omnibws Cymru 
gan Beaufort o fil o oedolion ym mis Tachwedd 2020, dywedodd un o 
bob tri y byddai terfynau cyflymder 20mya yn cynyddu’r tebygolrwydd 
y byddent yn cerdded yn amlach, tra bod dros un o bob pump yn 
dweud y byddent yn fwy tebygol o feicio mwy. 

 Wrth baratoi ar gyfer dod â’r terfyn cyflymder newydd i rym, bu 
Llywodraeth Cymru’n gweithio gydag amrywiaeth o bartneriaid: 

https://www.llyw.cymru/sites/default/files/publications/2020-07/adroddiad-grp-tasglu-20mya.pdf
https://record.senedd.wales/Plenary/6403#A59383
https://record.senedd.wales/Plenary/12902#A73665
https://busnes.senedd.cymru/mgIssueHistoryHome.aspx?IId=41637
https://busnes.senedd.cymru/mgIssueHistoryHome.aspx?IId=41637
https://record.senedd.wales/Plenary/13484#A81817
https://www.legislation.gov.uk/en/wsi/2022/800/made/welsh
https://www.legislation.gov.uk/en/wsi/2022/800/made/welsh
https://www.llyw.cymru/llwybr-newydd-strategaeth-drafnidiaeth-cymru-2021

 i gefnogi awdurdodau priffyrdd i baratoi, gan gynnwys cyhoeddi 
canllawiau ynghylch arfer eu pwerau i eithrio rhai ffyrdd o’r terfyn 20mya 
lle bo hynny’n briodol. Dyfarnwyd cyllid o £1,019,436.00 ym mlwyddyn 
ariannol 2021/22, £10,350,424.00 yn 2022/23 a £23,123,633 yn 2023-24; 

 i wella ymgysylltiad a gorfodi, gyda chyllid ychwanegol o £600K i 
bartneriaeth GanBwyll i gyflwyno cyflwyniadau ar ochr y ffordd; 

 i roi gwybod am y newid, gan gynnwys drwy ymgyrch amlgyfrwng i 
anfon taflen i bob cartref yng Nghymru yn ogystal â chasgliad o 
hysbysebion a gynlluniwyd gan ddefnyddio arbenigedd gwyddor 
ymddygiadol, a gwybodaeth am y newid ar ffurf cwestiynau cyffredin  ac 
ar wefan Map Data Cymru. 

 
Y sail dystiolaeth 

 Ffurfiwyd Grŵp Tasglu 20mya Cymru ym mis Mai 2019. Nododd 
adroddiad y Grŵp Tasglu y deilliannau disgwyliedig o newid y terfyn 
cyflymder diofyn ar gyfer ffyrdd cyfyngedig yng Nghymru i 20mya; a’r 
camau ymarferol a fyddai eu hangen i weithredu’r newid hwn yn y 
gyfraith. Canfu dystiolaeth ysgubol bod cyflymder is yn arwain at lai o 
wrthdrawiadau ac anafiadau llai difrifol; a thystiolaeth gyson bod nifer y 
rhai a anafwyd yn gostwng pan fydd terfynau 20mya yn cael eu 
cyflwyno. Mae’r adroddiad yn nodi bod buddion yn cael eu cyflawni hyd 
yn oed pan nad yw’r cyflymder cyfartalog yn gostwng i 20mya (mae 
unrhyw ostyngiad cyflymder yn arwain at ganlyniad cadarnhaol) a 
disgwylir i ostyngiadau cyflymder gynyddu dros amser wrth i bobl 
ddod yn gyfarwydd â’r terfynau is a gyrru arafach yn cael ei 
normaleiddio.  

 Mae Adroddiad y Grŵp Tasglu yn cyfeirio at adolygiad o’r dystiolaeth ar lai  
o anafiadau o ganlyniad i 20mya, a gynhaliwyd gan Dr Adrian Davis ar 
ran Llywodraeth Cymru yn 2018. 

 Mae’r Memorandwm Esboniadol sy’n cyd-fynd â’r ddeddfwriaeth 20mya 
yn rhoi rhagor o wybodaeth am y dystiolaeth sy’n sail i’r newid.  

 Mae’r darnau allweddol o dystiolaeth yn cynnwys: 

 astudiaeth iechyd cyhoeddus a oedd yn amcangyfrif y gallai’r terfyn 
cyflymder diofyn o 20mya arwain, bob blwyddyn, at 40% yn llai o 
wrthdrawiadau, arbed 6 i 10 o fywydau, a 1,200 i 2,000 o bobl yn osgoi 
anafiadau; 

 roedd papur technegol dilynol gan y Sefydliad Ymchwil Trafnidiaeth, ym 
Mhrifysgol Napier Caeredin, yn rhagweld arbedion atal anafiadau, gan 
gynnwys yr effaith lai ar y GIG a'r gwasanaethau brys, o hyd at £92m 
bob blwyddyn, heb gynnwys manteision iechyd ehangach yn sgil pobl 
yn cerdded a beicio mwy;  

 papur gan Goleg Imperial Llundain a ganfu fod ardaloedd cyfyngedig 
20mya yn niwtral o ran llygredd;  

 

https://www.llyw.cymru/pennu-eithriadau-ir-terfyn-cyflymder-diofyn-o-20mya-ar-ffyrdd-cyfyngedig-html
https://www.llyw.cymru/sites/default/files/publications/2020-07/adroddiad-grp-tasglu-20mya.pdf
https://www.llyw.cymru/sites/default/files/publications/2020-07/adroddiad-grp-tasglu-20mya.pdf
https://www.llyw.cymru/sites/default/files/publications/2019-08/sefyllfar-dystiolaeth-ar-derfynau-cyflymder-20mya-mewn-perthynas-ar-effeithiau-ar-ddiogelwch-ar-y-ffyrdd-teithio-llesol-a-llygredd-aer-awst-2018.pdf
https://senedd.cymru/media/nuldhyuh/sub-ld15187-em-w.pdf
https://pubmed.ncbi.nlm.nih.gov/28341623/
https://blogs.napier.ac.uk/tri/wp-content/uploads/sites/56/2022/11/TRI-Technical-Paper-101.The-value-of-Prevention.AD_.pdf
https://www.bristol20mph.co.uk/wp-content/uploads/2016/06/speed-restriction-air-quality-report-2013-for-web.pdf#:~:text=This%20report%20details%20research%20work%20undertaken%20in%20the,urban%20areas%20may%20result%20in%20higher%20pollutant%20emissions.

 yr adroddiad monitro cyntaf o wyth ardal brawf a oedd yn dangos 
gostyngiad cyffredinol mewn cyflymder (mae ymchwil yn dangos bod 
pob 1mya yn arafach y mae pobl yn teithio mewn ardaloedd trefol yn 
lleihau nifer y gwrthdrawiadau 6% ar gyfartaledd) a mwy o blant yn 

cerdded, beicio a theithio ar sgwter i’r ysgol (gydag ysgolion mewn ardaloedd 
20mya yn gweld cynnydd uwch mewn teithiau teithio llesol (49% i 74%), o’i 

gymharu ag ysgolion mewn ardaloedd 30mya yn bennaf (49% i 67%);   

 profiad o rywle arall yn y DU, er enghraifft yn Llundain, lle mae 
arwyddion cynnar o ddata Transport for London yn dangos gwelliannau 
 sylweddol  mewn diogelwch ar y ffyrdd ers cyflwyno terfynau cyflymder 
 20mya  gyda gostyngiadau o 1.7-5mya ar draws y rhan fwyaf o 
safleoedd a arolygwyd, ac yn ardal Gororau’r Alban lle canfu prawf mewn 
97 o bentrefi a threfi ers mis Hydref 2020 fod 85% o yrwyr wedi gostwng 
eu cyflymder 3mya, a’r gostyngiadau cyflymder mwyaf, sef 5.4mya ar 
gyfartaledd, yn cael ei weld mewn lleoliadau lle gwelwyd cyflymderau 
uwch yn y gorffennol; 

 canfyddiadau o bob cwr o’r byd, gan gynnwys yn Sbaen, lle bu 
gostyngiad mewn marwolaethau ar ffyrdd trefol ers newid eu terfyn 
cyflymder yn 2021, a Datganiad Stockholm, lle penderfynodd 80 o 
wleidyddion a 1,700 o arbenigwyr o 140 o wledydd, ymhlith pethau 
eraill, ganolbwyntio ar reoli cyflymder, gan gynnwys cryfhau gorfodi’r 
gyfraith i atal goryrru a mandadu uchafswm cyflymder teithio ar y 
ffyrdd o 30 km/awr mewn ardaloedd lle mae defnyddwyr ffyrdd agored 
i niwed a cherbydau’n cymysgu mewn dull cyson a chynlluniedig; 

 ac eithrio lle bo tystiolaeth gref yn bodoli bod cyflymderau uwch yn 
ddiogel, gan nodi y bydd ymdrechion i leihau cyflymder yn gyffredinol 
yn cael effaith fuddiol ar ansawdd aer a newid hinsawdd yn ogystal â 
bod yn hanfodol i leihau marwolaethau ac anafiadau ar y ffyrdd. 

 
Yr wythnosau cyntaf gyda’r terfyn cyflymder newydd a’r camau nesaf 

 Rydym yn cydnabod bod nifer sylweddol o bobl wedi mynegi, trwy 
broses ddeisebau’r Senedd ac mewn mannau eraill, eu gwrthwynebiad 
i’r terfyn cyflymder newydd ers iddo ddod i rym. Nid yw hyn yn 
annisgwyl o ystyried y farn gymysg oedd yn cael ei mynegi cyn i’r terfyn 
cyflymder ddod i rym, ac o ystyried maint y newid y mae hyn yn ei 
gynrychioli. Rydym wedi bod yn glir ein bod yn gwrando ar yr adborth 
ac, er na fyddwn yn gwyrdroi’r newid, rydym yn barod i fod yn hyblyg ar 
sut y caiff ei weithredu mewn cymunedau lleol. 

 Mae’n rhy gynnar i fesur effaith y newid, ond mae arwyddion cynnar, fel 
mewn adroddiad gan Agilysis yn ymdrin â sampl o ffyrdd, yn galonogol. 

 Rydym yn gweithio’n agos gyda phartneriaid, gan gynnwys 
awdurdodau lleol a gweithredwyr bysiau, i ddeall effeithiau’r newid yn 
fanylach, yn ogystal ag ystyried adborth yn ofalus gan Aelodau’r 
Senedd, rhanddeiliaid a’r cyhoedd. Rydym yn adolygu cysondeb 
defnyddio’r canllawiau eithriadau mewn gwahanol rannau o Gymru, 
gyda’r bwriad o gynnig eglurhad os oes angen hynny. Mae gan 

https://trc.cymru/sites/default/files/2023-03/20mya-Cam-Un-Adroddiad-Monitro-Interim_Terfynol.pdf
https://trl.co.uk/uploads/trl/documents/TRL421.pdf
https://tfl.gov.uk/corporate/safety-and-security/road-safety/safe-speeds
https://www.mdpi.com/2313-576X/9/3/66
https://nation.cymru/wp-content/uploads/2023/09/Wales-20mph-Impact-Analysis-Report.pdf

awdurdodau priffyrdd bwerau i amrywio terfynau cyflymder ar y 
rhwydweithiau ffyrdd y maent yn eu rheoli, gan gynnwys cyflwyno 
eithriadau pellach neu newid eithriadau i 20mya yn wyneb profiad, er y 
bydd hyn yn cymryd amser yn ymarferol oherwydd y prosesau statudol 
dan sylw a’r angen i gasglu tystiolaeth. 

 
Monitro pellach 

 Mae Trafnidiaeth Cymru wedi cyhoeddi’r fframwaith monitro ar gyfer 
20mya. Mae hyn yn nodi’r Dangosyddion Perfformiad Allweddol a sut y 
bydd y data’n cael ei gasglu. 

 Ym mis Ionawr 2024, bydd y set lawn gyntaf o ddata cyflymder ôl-
weithredu’n cael ei chyhoeddi. Bydd hyn yn cael ei ddilyn, erbyn Haf 
2024, gan gyhoeddiad o’r canlyniadau manwl cyntaf ar gyfer chwe mis 
cyntaf gweithredu’r terfyn cyflymder. Bydd rhagor o fonitro ffurfiol yn 
digwydd yn flynyddol am y pum mlynedd nesaf. 

https://trc.cymru/terfyn-cyflymder-20mya-safonol-ar-ffyrdd-cyfyngedig

